
L-EDITORJAL 
...su 'l QUDDIEM 

Il-ħidma tagħna llum fi ħdan l-Għaqda tal-Malti (Universita) u 
permezz ta' "LEĦEN IL-MALTI" hi tkomplija ta' kulma sar fil-passat 
kif ukoll impenn biex inħarsu 'I quddiem u nagħtu s-sehem ġdid 
tagħna bħala studenti. Qegħdin nagħtu ħajja ġdida lil din ir-rivista, 
li ilha ma toħroġ mill-1980 biex. inkomplu fejn ħallew ta' qabilna. 

"LEĦEN IL-MALTI" jippubblika xogħlijiet ta' l-imseħbin ta' l
Għaqda, kemm jekk huma letterarji u kemm jekk huma riċerka fil
qasam letterarju u lingwistiku. 

L-isforzi tagħna huma wkoll tislima xierqa lil dawk kollha li mexxew 
l-Għaqda u ħadmu fiha mill-1931 'I hawn. Insellmu lil dawk li tant 
ħadmu bil-għaqal biex il-Malti jogħla fil-livell li jixraqlu, bħala lsien 
tal-poplu u bħala lsien li għandu letteratura distinta minn oħrajn. 

Aħna nemmnu li bħalma "LEĦEN IL-MALTI" għandu l-imgħoddi 
tiegħu, hekk ukoll għandu ġejjieni, li jistrieħ kollu fuq il-ħidma u l
istudji tagħna. Waqt li napprezzaw il-ġmiel kbir tal-Letteratura 
Maltija ta' qabilna, nixtiequ naraw li din tkompli tiżviluppa skond it
tendenzi letterarji ta' l-epoka tagħna, epoka differenti u aktar 
interessanti għaliex riesqa lejn is-seklu wieħed u għoxrin. 

Noti: 
• L -aħħar ħarġa ta' LEĦEN IL -MAL TI kienet għadd 22, XLIX 1980. 
Din hi l-ewwel ħarġa wara din l-edizzjoni. 

• 'Ħarġiet imgħoddija ta' LEĦEN IL-MALTI jistgħu jinkiskbu mil/
indirizz editorjali. 



MONUMENT NAZZJONALI 
LIL DUN KARM: 
ĦSIBIJIET 

Aktarx li għadhom friski fil-memorja t-tifkiriet sbieħ li saru f'ġieh iI-Poeta 
Nazzjonali Malti f'egħluq il-25 sena minn mewtu (1961 - 1986). 

Wara bosta attivitajiet li saru (fost oħrajn) mill-Akkademja tal-Malti fejn 
fihom tfakkar dan l-anniversarju, Il-Malti ħabbar li "jiġik li taħseb li l-Maltin 
qegħdin jifhmu aktar xi jfisser għalihom Dun Karm". Aħna nemmnu dan -
anzi aktar minn hekk - nixtiequ nittraduċu bil-fatti dan il-kliem f'monument 
nazzjonali f'ġieh iI-Poeta. 

Dan il-ħsieb tagħna nżamm bħala prijorita sa mill-ewwel laqgħat tal
kumitat il-ġdid ta' l-Għaqda tal-Malti (Universita): Dun Karm, Poeta Naz
zjonali jixraqlu monument nazzjonali. 

Ħafna huma dawk li inkoraġġewna biex inwettqu dan il-proġett, li jaf 
jieħu s-snin sa ma jseħħ verament. Filwaqt li nieħdu pjaċir b'kull tip ta' 
għajnuna li intom tistgħu toffru, minn din il-paġna aħna nixtiequ nfissru x
xewqa tagħna li l-monument jiġi mwaqqaf miż-żgħażagħ Maltin u Għawdxin. 

Fil-fatt il-messaġġ stampat fuq l-istiker li sar bi-inizjattiva ta' l-Għaqda 
jġib il-kliem:"Żgħażagħ Għal Dun Karm" flimkien ma' wiċċ iI-Poeta kif iddi
sinjat mill-pittur Luciano Micallef. Sa fejn kien possibbli ġew użati l-kuluri 
nazzjonali. Il-flus li jinġabru mill-bejgħ ta' dawn l-istikers se jkunu l-ewwel 
fondi li minnhom din il-ħolma għad trid isseħħ. 

Il-buzzett tal-monument huwa xogħol l-iskultur Toni Ellul minn Ħal 
Luqa. Imma qabel ma sar dan iI-buzzett l-iskultur diġa kien ħadem erba' 
xogħlijiet oħra kommemorattivi ta' Dun Karm li huma l-bassa riljevli jinsab fil
Mużew tal-Kattidral ta' l-Imdina; bust kbir li qiegħed fil-każin tal-banda De 
Rohan; bust ieħor żgħir ordnat mill-MUT li tqassam lill-membri ta' l-istampa 
u lil kull kap ta' skola privata u statali biex jitqiegħed fl-uffiċċju ewlieni ta' kull 

skola u l-medalja f'egħluq iI-25 sena mill-mewt tal-Qassis-Poeta li saret ukoll 
mill-MUr, fejn tinsab għall-bejgħ bi prezz irħis. 

Imma x'hemm wara l-ħsieb ta' l-Għaqda tal-Malti li dan il-proġett iseħħ 
verament bi-għajnuna taż-żgħażagħ - il-ġenerazzjoni futura Maltija? Xejn 
ħlief it-tama li Dun Karm m'huwiex sempliċiment ktieb ieħor li rrid nistudja 
bilfors għall-eżamijiet iżda figura qawwija nazzjonali li fiha nsib tifsira ċara ta' 
x'inhu dak li jagħmilni ċittadin Malti tassew. 

Din mhix sfida faċli. Iżda, għax nemmnu ġenwinament f'dik il-kotra 
żagħżugħa li diġa għandha afdat f'idejha l-aktar ħaġa prezzjuża Maltija -
ilsienna - aħna nappellaw lilhom sabiex ikunu nazzjonali tassew u japprez
zaw il-kliem tal-Poeta: 

"Iżda fi lsienek ngħannihielek l-għanja 
li ġewwa qalbijien sawwaIt għalik, 
u niktibha bid-demm li tatni ommi 
nixtieq, ja Malta, biex ħaqqek nagħtik. " 

I1-Għanja tar-Rebħa 

Kliem tabilħaqq qawwi tant li, minkejja li ilu minsuġ nofs seklu, għadu 
jgħodd sallum u għandu jiġbor warajh l-entużjażmu meħtieġ sabiex dak kollu 
li hu Malti nibżgħu għalih. 

Joseph Borg 
14 ta' Jannar, 1989 

• It-tagħlim tal-Malti f'Malta hu importanti daqs it-tagħlim ta' kull ilsien 
nazzjonali f'kull pajjiż ieħor. 
Għalhekk l-aqwa Isi~n fis-sistema edukattiva għandu jkun il-Malti, kemm fl
iskejjel statali u kemm fl-iskejjel privati. 

• Il-Malti hu strument tajjeb ħafna biex fl-iskejjel l-istudenti jitgħallmu kull 
suġġett bih, u mhux biss il-Malti. 

• Il-Konċilju Vatikan" stess jeżiġi li t-tagħlim tar-Reliġjon u dak kollu li jolqot 
fir-Reliġjon isiru bil-lingwa tal-pajjiż. 

• L-Għaqda tal-Malti (Universita) hi impenjata li tara li dan iseħħ. 

IL-KTIEB MALTI. MALTI? 

Fl-1987 f Malta (jew dwar Malta jew minn Maltin) ġew ippubblikati 426 ktieb 1. Minn dawn 
54% biss kienu bil-Malti. Kważi l-oħrajn kollha kienu bI-Ingliż. 

Meta nqabblu dan ma' l-istatistika li tat Lillian Sciberras2 għas-snin 1983-1984, nsibu li l
perċentwali niżlet b'għaxra bil-mija. Biss irridu nsemmu wkoll li fl-1987 ġew stampati 426 
ktieb waqt li 597 ktieb ġew stampati fl-1983 u 1-1984 fdaqqa. Dan ifisser li għalkemm il
perċentwali ta' kotba bil-Malti naqset, in-numru ta' kotba stampati huwa akbar. 

Il-Bibljografija Nazzjonali taqsam ix-xogħlijiet fgħaxar taqsimiet. It-taqsimiet li l-aktar 
ipproduċewfl-1983 -84 kienu x-xjenzi soċjali (29% tat-total), ir-reliġjon (23%) u l-letteratura 
li pproduċiet 20%. Fl-1987 l-ewwel żewġ oqsma saru importanti. Il-kotba reliġjużi, fil-fatt 
kienu jinkludu 31 % tal-produzzjoni kollha tal-kotba, filwaqt li x-xjenzi soċjali pproduċew 
30%. Il-qasam letterarju minn 20% niżel għal 12%. Fil-fatt il-Bibljografija tniżżel50 ktieb 
fdinil-kategorija,meta bejnl-1983 u 1-1984niżżlet 122. Jidheri1Iifilwaqtli n-numru ta' kotba 
qed jiżdied, il-kotba tal-letteratura mhux jiżdiedu bI-istess rata, anzi qed jonqsu. 

Aktar minn 70% tal-kotba letterrujijew dwar il-letteratura li ħarġu fl-1987 kienu bil-Malti. 
Fost dawn ta' min isemmi l-pubblikazzjoni ta' xogħlijiet qodma, bħal Barunissa Maltija ta' 
Frendo de Mannarino3, Nies bla Sabar u Stejjer Oħra ta' Temi Zammir u Il-Ktieb tal-Poeżija 
Maltija5. Dawn il-kotba jpoġġu għad-dispożizzjoni tal-qarrejja Maltin xogħlijiet li jkunu 
ilhom li dehru (jew li qatt ma ġew stampati fkotba). Biss għadd ġmielu ta' xogħlijiet bħal 
dawn għadhom jistennew xi pubblikatur kuraġġuż. Ngħidu aħna mit-traduzzjoni ta' Erin 
Serracino Inglott tad-Divina Commedia, il-Purgatorju u l-Ġenna qatt ma ħarġu minkejja li l
Infemjidherli kien popolari meta deher fl-1964. It-traduzzjoni tal-Bibbja ta' Saydon qatt ma 
ġiet ippubblikata kollha. Il-ħrejjef ta' Patri Manwel Magri6 ilhom ma jidhru aktar minn 
għoxrin sena, għad li l-popolarita tagħhom (biex ma nitkellmux dwar il-valur storiku kbir li 
għandhom fil-letteratura Maltija) tidher mill-fatt li sikwit jidhru fxi antoloġija. 

Problema li għandu l-ktieb Mal ti hija li ftit huma l-kotba li jiġu stampati aktar minn darba ukoll 
meta ma tibqax issibhom għall-bejgħ. Barra minn hekk, jidher li ħafna drabi jkun hemm 
dewmien fl-istampar stess tal-kotba. Għalkemm Erin Serracino Inglott jidher 1i1esta x-xogħol 
kollu fuq Il-Miklem MaltP għad fadal volum li ma ġiex ippubblikat. L-ewwel volu~ tad
dizzjunarju ta' Aquilina8 deher snin wara li deher ir-riklam fil-gazzetti. 

Ħaġa oħra li ddejjaqna naraw fil-kotba Maltin hija n-numru kbir ta' żbalji ta' l-ortografija u 
tat-tipa li sikwit ikun hemm. Biss irridu ngħidu li fl-aħħar snin il-kwalita teknika tal
pubblikazzjonijiet tjiebet ġmielha. 

Jekk nerġgħu nduru għall-Bibljografija ta' 1-1987 nindunaw li fil-qasam tal-letteratura, ir
rumanz bil-Malti huwa popolari ħafna. Il-fatt li ħafna minn dawn ir -rumanzi ġew i ppubblikati 
mid-djar kummerċjali l-aktar stabbiliti juri li mal-qarrejja jmorru tajjeb. Jidher ukoll li r
rumanz huwa għodda siewja għat-tixrid ta'l-ideoloġija, kif juri r-rumanz ta' Ġure Chetcuti9 

li wassal is-Sensiela Kotba Soċjalisti għat-22 pubblikazzjoni tagħha fi ftit snin. BI-istess 
kriterji ngħidu, bħala regola, li l-poeżija m'għandhiex bejgħ, għax kollezzjoni waħda biss ta' 
poeżija ġdida (minn xi tnax) ġiet stampata minn pubblikatur ewlienilO

• Ħafna mill-bqija huma 
kotba ta' ftit paġni ppubblikati mill-awtur stess.u 

Qasam ieħor tal-pubblikazzjonijiet fejn il-Maltijiddominahu tal-kotbareliġjużi. Fil-fatt86% 
ta' dawn il-kotba kienu bil-Malti. Ta' min ifaħħar, per eżempju, l-inizjattiva tad-dar tal
pubblikazzjonijiet tal-MUSEUM li ppubblikat bil-Malti sensiela ta' 52 ktieb mill-isbaħ għat
tfal imsejħa Storja tal-Bibbja. Dawn il-kotba oriġinarjament ġew ippubblikati bI-Ingliż fl
istess senaP Fil-fatt jidher li t-traduzzjoni għall-Malti hija fenomenu interessanti fil
letteratura reliġjuża. Ngħidu aħna, minkejja li l-enċiklika Redemptoris Materissibha għall
bejgħ fil-verżjoni Ingliża, fl-1987 ħarġu żewġ edizzjonijiet tagħha bil-MaltiY 

Il-kotba għat-tfal huma importanti ħafna għall-futur tal-ktieb bil-Malti. Jidher li l-pub
blikaturi kummerċjali ewlenin huma konxji ħafna ta' din l-importanza. Minbarra l-Merlin li 
tippubblika l-aktar kotba tat-tfal, kemm il-Klabb Kotba Maltin kif ukoll Buġe1li ppubblikaw 
għadd ta' kotba. Matul 1-1987 beda jaħdem ukoll il-Klabb Kotba Sagħtar, immexxi mill
MUT. 

Dan l-artiklu bI-ebda mod ma jgħid kull ma hemm xi tgħid dwar il-kotba Maltin. Mill
B ibljografij a Nazzjonali ma nistgħux nikkonkludu b'ċertezza liema kotba l-aktar qed jinqraw . 
Il-Bibljografija (u sa fejn nafu aħna ebda sors ieħor) ma tgħidx kemm ġew stampati kopji ta' 
kull ktieb. Barra minn hekk il-kotba stampati f Malta mhux l-uniċi li jinqraw fil-pajjiż. 
Sakemm issir statistika ta' kemm jiġu impurtati kotba kull sena, ma nistgħux ngħidu kemm 
mill-kotba li jinqraw f Malta huma kotba Maltin bi1-Malti.14 

NOTI 
1. Il-BibJjografija Nazzjonali ta' Malta 1987 (Bibljoteka Nazzjonali ta' Malta, 1988) Dan it-total jinkludi għadd 
żgħir ta' kotba li ħarġu fis-snin ta' qabel iżda li għal xi raġuni jew oħra ma waslux għand il-kompilaturi qabel. 
2. Sciberras L., A Marketing Tool for the Infonnation Industry: Malta and its National BibIiography (University 
of London 1986). 
3. Frendo de Mannarino, Salvatore, Barunissa Maltija, dahla ta' Oliver Friggieri (Associated News 1986). 
4. Zammit Temi, Nies bla Sabar u Stejjer Oħra miġburin minn Toni Cortis; bi studju ta' Oliver Friggieri (Merlin 
1987). 
5. Friggieri Oliver, Il-Ktieb tal-Poeżija Maltija/żewġ volumi/(Klabb Kotba Maltin 1987). 
6. Magri Manwel S.J., Ħrejjef Missirijietna (Problemi tal-Lum 1967, 68). 
7. Fid-daħla tiegħu, għall-ewwel volum ta' I1-MikIem Malti (KKM 1975) l-awtur igħid: "U dan kollu ried iż
żmien ... sa ma xoghli wasal fit-tmiem ftit snin ilu! Imbagħad feġġ quddiemi l-babaw ta' l-istampa! Ma nafx kemm 
ħabbatt bibien, .. " It-tmien volum ħareġ fl-1984. 
8. Aquilina t;)ure, Maltese - English DictionllI}': Vol 1 A - L (Midsea Books 1987). 
9 Chetcuti Gure, Qabel telgħet ix-Xemx (Dipt. tat-Tagħrif, Partit tal-Ħaddiema 1987). 
10. Fenech Victor, Sangraal (Bugelli 1987). 
11. Ara dak li tgħid Sciberras (op. cit. pġ. 27) " ... most poetry ... suffers from a limited market anyway, but the 
consequent reluctance by booksellers to display or even stock such titles makes the effort of producing them even 
more problematic and fraught with difficulties." 
12. Frank Penny, Ismijiet differenti fis-sensiela Storja tal-Bibbja 1-52 (Librerija Preca 1987). ll-verżjoni oriġinali 
Ingliża kienet ippubblikata minn !ion Publi~hing 1987. 
13. Edizzjoni minnhom ġiet tradotta minn Gużeppi Lupi u maħruġa mill-Media Centre. L-edizzjoni l-oħra ma 
fihiex min ippubblikaha imma ġiet stampata fl-istamperija Il-Ħajja. 
14. Ara Sciberras (op. cit.) pġ 36. 
Ħajr lil V. Magri u lil L. Sciberras u l-bqija tal-Bord Editorjali tal-Bibljografija Nazzjonali ta' Malta. 

Adrian Grima u Marco Galea 

PASSIĠĠATA 

L-Imħabba bħall-istilel. X'ħin niskopri żgħożiti tkun laħqet 
żgiċċatli. Il-ħolma tiegħi vera daqs kemm il-ħajja irreali. 

Meta fittixt, sibt Univers quddiemi mhux magħruf u li daħak 
bija. Inħares lejni, nsib xbieha li ma tilqagħnix. Jien tikka 
mgħaġġla fl-infinit. Jien irrid u jien nibki. 

Meta mxe~ miegħek fejn il-baħar, jekk tiftakar, jien u 
int kellna moħħna mifqugħ bix-xewqat u sima l-mewġ li 
jitkaxkar mat-tamiet. Kont għaraft, imma, li qlubna, il-bieraħ 
jew għada jew meta, jibqgħu jokorbu u jimtlew bil-vo~. Għax 
il-ħajja hi x-xewqa; u bħall-istilel. 

Anna Maria Abela 

POEŻIJI LIL NIFER LERI 

1. Għadha tistenna wara l-bieb 
il-mara tad-dublett qasir. 
Minn wara l-bieb tarana għaddejjin; 
it-triq twila wisq, f'nofsha nilħqu mmutu. 
Tarana naqgħu wieħed wieħed, 
u xejn ... dil-mara ma tafx b'vistu. 

2. Tal-flawt iddoqq baxx biex l-anqas tinstema', 
biex ma jiġux nies, biex ma jsirux jafu. 

3. 

Għax jixluk li xewwixt u jisparawlek, 
toħroġ fit-triq u ssib min jimbuttak. 

Ili ma nisimgħek fil-kantuniera, 
ma narak fuq il-bank ta' l-injam. 
Kont niġi u waqqfuni, beżgħu minni. 
Kont inħares lejn l-uċuh u nitbissem. 
Kont inħobbhom imma ma ħallewnix. 

Dal-ħin iI-muż'ka dejjem kwieta tinstema' 
aktar w aktar meta int irqadt diġa. 
Għadni naqra iI-polit'ka f'testi twal 
nara nsibx soluzzjoni jien I'int irqadt 
u ħallejtni b'dil-muż'ka nipprova 
ninsa li barra'ktarx hemm l-agħjat marid 
ta' min bħali pprova u ma mexxilux. 

Li kellha tieqaf għal kollox dil-mużika 
nilmaħ l-abjad tat-testi li naqra meta 
int tkun irqadt diġa. Nistaqsi x'l-aħjar: 
jiqafx id-daqq, norqodx, jew nismax l-agħjat. 

Immanuel Mifsud 

... u ALLA JSIKKET LIL DAN ĦSiEBI .... 

Għaliex dan-niket ħiemed 
li jgħawwar ġewwa sidri? 

Henjin u godlijin 
iż-żewġ gidien ifrieħ ta' ħajti 
jitqabbżu ġol-widien. 
U fjur ifuħ f'irdum fuqan 
imħabbet marti lejja 
w tiegħi lejha ... 
U fis ilgħaqt it-trab ta' l-art 
imbikki u sogħbien 
x'ħin dgħajjef ħlift u dnibt qatigħ. 

Għaliex immela dad-dlam fir-ruħ 
li jsewwed ħsiebi għall-għarrieda? 
Għaliex waħdi sakkartni 
ja Alla, ma' beżgħati? 
Għaliex ma nsibx f'dil-agunija 
fir-ruħ il-kelma wennisija? 

Għaliex? 
Bil-fors li l-mewt trid minni 
ħasda kmieni kmieni. 
Inħossni qed nagħrafha 
titħaxwex wara biebi. 
Inħossni qed nismagħha 
f'skiet kiefer f'nofs lejl kiebi, 
u Alla jsikket lil dan ħsiebi 
sa jifdal biss 
ta' ġismi u din ruħi 
wliedi. 

Paul P. Borg 

NOll 
L-irħama xxamplata 

tgħajjibni b'kesħa, 
minn taħt f juri jittewbu; 
minn wara vażett bil-ġuħ; 
bejn iI-rnoffa bil-għatx; 
minn ġo ritratt daħkan; 

- l-irħama mera. 

'mma llum ma taqbadnix! 
Marcel Zammit Marmara 

KEATS: 
IR-RUŻINJOL FUQ L-GĦATBA TAT-TMIEM 

Minkejja l-qosor ta' ħajtu marradija, John Keats (1795-1821) irnexxielu 
jħalli warajh wirt għani ta' poeżiji li fl-universalita tagħhom ipoġġuh fost iI-poeti 
ewlenin ta' kull żmien. Kif ikkummenta l-obitwarju li deher wara mewtu, tina 
pen af the present age can lay claim ta the epithet af paetical, an the graund 
af a pawerful fancy, freshness af calauring, and farce af expressian, if Keats 
be nat a/lawed a claim far fram humble, an thase distinguishing characteris
tics af the sans af sang." 1 Il-karriera poetika tiegħu infirxet tista' tgħid fuq l
aħħar ħames snin ta' ħajtu; wara li l-ewwel ġabra ta' poeżiji tiegħu fl-1817 ma 
tantx għamlet ħoss, għalkemm kienet tinkludi sunett (On First Laaking inta 
Chapman's Hamer) li wara kellu jsir famuż, beda jaħdem fuq Endymian, li 
lesta fl-1819. Dil-poema, imsejsa fuq l-idea ta' l-immortalita ta' dak li hu sabiħ, 
qanqlet kritika ħarxa kontrieh. Kemm il-mewt ta' wieħed minn ħutu bit
tuberkulożi, kif ukoll l-emigrazzjoni ta' l-ieħor, daħħluh fi kriżi li kkaratterizzat 
ruħha mill-mistoqsijiet eżistenzjali dejjiema li saqsa. Il-ġabra ta' poeżiji ta' l-
1820 kienet tinkludi wħud mill-ifjen versi tiegħu, bħal The Eve af St Agnes u 
l-Odi; Fancy kitibha ftit xhur qabel ma kiteb l-Odi, li jiffurmaw il-qalba tal
kontribut letterarju tiegħu, f'ambjent ta' mard u frustrazzjoni mnikkta. Fiha 
jitħaddet dwar dak li Vendler issejjaħ ''l-ennui eventwali tas-sensi''2, u kif dan 
jiddewwa permezz tal-ħelsien ta' l-immaġinazzjoni fl-istħajjil bla rbit. Minkejja 
li jirrappreżentaw waqtiet opposti tas-sena, sewwasew iż-żerniq tal-ħajja fuq 
naħa, u l-għabex tagħha fuq in-naħa l-oħra, il-Ħarifa u r-Rebbiegħajitlaqqgħu 
flimkien fuq il-livell ħalliemi tar-realta. 

Mid-dehra f'dan l-istadju Keats aktar kien qiegħed ifittex ''l-estasi 
intellettwali immaġinattiva" milli s-sensazzjoni fiżika, minħabba li ta' l-ewwel, 
kontra tat-tieni, toffri intensita imtawla3

• Dix-xejra tidher iżjed fiċ-ċar fl-Ode ta 
Psyche, fejn jesklama: 

"in the midst af this wide quietness 
A rasy sanctuary willl dress 
With the wreathed trellis af a warking brain, 
With buds, and be/ls, and stars withaut a name, 
With all the gardener Fancy e'er cauld feign, 
Wha breeding f1awers will never breed the same ... " 

Ode to Psyche, v.58-63 

Keats ixebbah lil dik li bil-Malti qlibtha bħala l-Ħajra (għalkemm wieħed jifhem 
li hemm diversi possibilitajiet ta' traduzzjoni ta' Fancyfi Isienna) mal-ġennien 

li jgħin u jtejjeb il-ħolqien. Fil-fatt hemm xebh bejn kif Keats jikkonċepixxi l
Ħajra, u l-viżjoni Aristotelika tal-funzjoni ta' l-Arti kif insibuha fil-Poetika bħala 
dik ta' titjib fuq in-natura reali. Il-versi ta' Keats jixhdu mħabba għan-natura 
li għal xi ħin titilfek fil-ġmiel tagħha, kif qal il-Kardinal Wiseman iżjed minn mitt 
sena ilu4. Keats jagħżel,li jaħrab mir-realta sewwasew għax m'għandux 
ħliefha; il-funzjoni tal-Ħajra tista' titqies bħala t-tqarrib ta' dak li hu lejn dak li 
messu jkun. 

Ifisser ħafna l-fatt li f'ċerti waqtiet Keats juża Fancyminflok Poesy, u bil
maqlub5• Huwa jitlaq min-normalita biex, fuq livell differenti, isawwar sen
siela ta' assoċjazzjonijiet semantiċi li huma t-twettiq ta' Ħajra meħlusa. F'dan 
is-sens ta' devjazzjoni metaforika minn dak li jseħħ fi ħdan l-ordni stabbilit ta' 
kuljum, nistgħu nidentifikaw l-effetti li jġib miegħu t-tħaddim ħieles ta' l
immaġinazzjoni, ma' l-effetti tal-Poeżija bħala tluq mil-loġika tan-normali lejn 
l-art għammiela tal-ħolm. 

Charles Dalli 

NOTI 

Obitwarju mhux iffirmat, New Monthly Magazine and Literary Journal, (1 ta' Mejju 1821), iii, 
pp256-7. 

2. Vendler Helen, The Odes of John Keats (1983), p46. 
3. Ibid., p47. 
4. Taħdita ta' 1-1855 tal-Kardinal Wiseman, ikkwotat minn Matthews G.M. ed., Keats: The 

Critical Heritage (1971), p364 
5. Chatterjee B., John Keats: His Mind and Worl< (1971), p388. 

IL-ĦAJRA 

Dejjem ħalli l-Ħajra tiġri, 
Il-Pjaċir qatt m'huwa d-dar: 
Il-Pjaċir idu b kif tmissu, 
Bħall-qatriet li x-xita tixħet; 
Ħalli ddur lill-Ħajra mtajra 
Minn ġol-ħsieb mifrux quddiemha: 
Berrħu l-bieb ta' gaġġet moħħok, 
Hi tiżġiċċa w għas-sħab togħla, 
Ħelwa Ħajra! ejj', eħlisha; 
Gost is-sajf imħassra bi-użu, 
U t-tgawdija tar-Rebbiegħa 

Dlonk tidbiel bħat-tifwir tagħha: 
Il-frott aħmar tal-Ħarifa, 
Minn ġoċ-ċpar u n-nida, mistħi, 
Jxabba' b'togħmtu: imbagħad x'tagħmel? 
Ħdejn in-nar intasab, meta 
Z-zkuk imkebbsa jħeġġu b'ħerqa, 
Bħall-ispirtu ta' lejl xitwi; 
Meta l-art bla ħoss hi mgħammda, 
U ż-zarbun it-tqil tat-tfajjel 
Tal-rnoħriet, lis-silġ ikisser; 
Meta l-Lejla jilqa' lill-Qamar 
Għal konfoffa mdallma, ħalli 
Jqaċċtu l-lejla minn ġos-sema. 
Hemm intasab, imbagħad ibgħat, 
B'rnoħħok rngħaġġeb bih innifsu, 
Fuq missjoni 'l-Ħajr'; ibgħatha! 
Għandha rsiera biex jaqduha: 
Hija ġġib, minkejja r-reżħa, 
Ħwejjeġ sbieħ li l-art tilfithom. 
Hija ġġiblek, kollox b'kollox, 
L-għaxqiet kollha ta' temp sajfi; 
Il-blanzuni w qniepen f'Mejju 
Minn ħażż niedi jew ħurriqa; 
Il-ġid mgħarrem tal-Ħarifa, 

F'serqa siekta w misterjuża: 
Hi tħallatlek dal-pjaċiri 
Bħal xi tliet inbejjed tajba 
F'tazza, w int tleglighom: tisma' 
Kant il-ħsad, mill-bogħod, 'mma ċari; 
It-tħaxwix tal-qamħ maħsuda; 

It-tjur ħelwa jgħannu 'l-għodwa; 
FI-istess waqt - isma'! t'April 
L-alwetta bakkarija, 
Jew iċ-ċawl bl-għajat ħabrieki, 
Qed ifittxu z-zkuk u t-tiben. 
B'ħarsa waħda inti tilmaħ 
Margerita w marigolda; 
Ġilji bajdanija, w l-ewwel 
Primli qsajra illi fetħu; 
Ġjaċint delli, bħas-sultana 
Taż-żafiru ta' nofs Mejju; 
U kull werqa u kull fjura 
Hija mġawhra bi-istess xita. 

Tara jixref ġurdien l-għalqa 
Niexef minn raqda magħluqa; 
U lis-serp, magħlub bix-xitwa 
Jarmi l-ġilda fuq blat xemxi! 
Bajd imnemmex tara f'bejta 
Ġoż-żagħruna jfaqqas, meta 
Ġenb iI-qroqqa jiġi jserraħ 
Sieket fuq iI-be~a mħaiża; 
Imbagħad l-għaġġla u l-allarmi 
Meta n-naħal jarmu 'L frieħhom; 
Ġandar smin igedwed, waqt li 
Tal-Ħarifa ż-żiffiet jgħannu. 
Ħajra ħelw'! ejja ħarrabha; 
Kull ma hu, hu mħassar bi-użu: 
Fejn issib ħaddejn le dbielu 
Meta ntwerew wisq? Liem tfajla 
Fommha smin dejjem żagħżugħ? 
Fejn hi l-għajn li ma tgħajjiex 
Kaħla kemm hi? Fejn hu l-wiċċ li 
Tixtieq tilmaħ kullimkien? 
Fejn hu l-Ieħen li hekk artab 
Li tixtieq tism'hekk sikwit? 
Il-Pjaċir idub kif tmissu 
Bħall-qatriet li x-xita tixħet. 
Ħalli l-Ħajra mtajra ssiblek 
Sieħb'għal moħħok: b'ħarsa ħelwa 

Bħal bint Ċeres, qabel l-Alla 
Tat-Turmenti ġie għallimha 
Kif titqarras, kif iċċanfar; 
B'qaddha u b'ġenbejha bojod 
Daqs ta' Ħebe, meta ħżiemha 
Żżerżaq 'I isfel minn ġol-qfieli 
Mdiehba, ħdejn saqajha niżlu 
U Ġove tgħaxxex - Aqta' 
Rbit iċ-ċinga fina li 
Lill-Ħajr' ijassar - iġri, 
W hija ġġib għaxqiet bħal daw'; 
Ħalli l-Ħajra mtajra tiġri, 
Il-Pjaċir qatt m'huwa d-dar. 

(Fancyta' John Keats, imxandra l-ewwel darba fl-1820; maqluba għall-Malti minn 
Charles Dalli, 1988) 

IL-LETIERATURA KOMPARATA U 
L-INTERNAZZJONALIZZAZZJONI TA' 
KULTURA NAZZJONALI 

Karatteristika ewlenija tad-dinja tal-lum hija li ħafna mill-fruntieri ekonomiċi, 
politiċi u soċjali li tradizzjonalment kienu jifirdu ġnus u pajjiżi issa qed jaqgħu b'ritmu 
tabilħaqq mgħaġġel. Il-glasnost u l-perestrojka, kliem li saru midħla sew tal
vokabularju tagħna ta' kuljum, qed iwettqu bidla radikali mhux biss fil-politika interna 
tal-Unjoni Sovjetika u ta' wħud mill-pajjiżi allejati tagħha (għandi f'moħħi l-Ungerija u 
l-Polonja) iżda wkoll fir-relazzjonijiet ta' bejn il-pajjiżi tal-blokk tal-Lvant u dawk tal
Punent: fuq livell ekonomiku, per eżempju, il-Comecon u s-Suq Komuni għadhom 
kemm iffirmaw trattat li jiggarantixxi kooperazzjoni aktar intensa bejniethom. 

Jekk inħarsu lejn il-parti tal-globu l-aktar viċina tagħna, insibu li anki l-barrieri 
kulturali qed itiru kull jum li jgħaddi: L-Universitajiet tal-Mediterran ingħaqdu 
f'Assoċjazzjoni li tħaddan fiha mijiet ta' msieħba; l-Universitajiet tas-Suq Komuni, 
permezz tal-proġett Erasmus, qed jagħtu possibbilta lill-istudenti tagħhom li jsegwu 
parti mill-korsijiet f'pajjiżi oħra mseħbin bi-iskop li d-degrees li jingħataw jerfgħu l
istess piż u dinjita kulturali fl-istati kollha tas-Suq Komuni. Insomma, il-kultura 
kontemporanja, mferrxa kif inhi fuq medda riċettiva li ma tafx fruntieri, qed toħroġ mil
limiti dojoq u restrittivi ta' territorju nazzjonali biex issir effettivament kultura ta' tip 
internazzjonali-popolari. 

Naturalment, kultura dinamika li għaddejja minn proċess kontinwu ta' tiġdid u 
ta' aġġornament minħabba n-natura internazzjonali tagħha tinħtieġ strumenti ta' 
analiżi addattati għall-qagħda tal-arti attwali u rejali. Wieħed mill-approċċi kritiċi li 
jgħin biex jaqla' aħjar il-kwalitajiet universali f'xogħlijiet ta' natura letterarja huwa dak 
tal-letteratura komparata. 

Ninu Cremona, pijunier fl-għarfien u l-identifikazzjoni ta' testi letterarji bikrija 
Maltin, għalkemm ma kienx jistqarru espliċitament, fassal xi studji kritiċi tiegħu fuq il
letteratura maltija bil-kejl tal-komparazzjoni jew paragun ma' letteraturi ta' pajjiżi u 
kulturi oħrajn. Il-metodu komparattiv kien il-bażi ta' p. eż, l-istudju lx-xebh ta' għanja 
Maltija ma' ballata qadima Ingliża, fejn Cremona jqabbel iI-ħrafa morali ta' GA 
Vassallo, Ir-Re u Fra Caspru mal-ballata anonima Ingliża, King John and the Abbot 
of Canterbury. 

Il-metodu tal-komparazzjoni fl-analiżi kritika ta' xogħlijiet letterarji jiġi applikat 
b'ċerta sistematiċita minn Ġuże Aquilina, li bi-għarfien tiegħu tal-importanza tal
egħjun taljani għal-letteratura Maltija fetaħ it-triq għall-ġenerazzjonijiet kontemporanji 
u ta' warajh: bla ma ninsew ix-xogħol komparattiv ta' Ġuże Cassar Pullicino, applikat 
b'metodiċita u paċenzja għall-fergħa tat-tradizzjonijiet popolari, irridu nsemmu l
volum ta' studji ta' Dwardu Fenech, Wirt i/-Muża u, fuq kollox, il-minjiera ta' xogħlijiet 

ta' Oliver Friggieri fuq il-kittieba ewlenin Maltin, b'mod speċjali dawk romantiċi. 

Il-każ ta' Malta huwa tabilħaqq uniku fil-kamp kulturali u joffri art fertili ta' 
investigazzjoni lil kull min iħaddem fih iI-kurżita u l-ħrara għar-riċerka. Jekk fil-kamp 
lingwistiku l-fenomenu "Malta" jagħti lok għal riċerka komparata f'erba' direzzjonijiet 
(semitika, Sikolu-Toskana, Ingliża u naturalment... Maltija), ir-riċerka fil-kamp letter
arju toffri alternattivi mhux anqas eċċitanti: bil-letteratura maltija bħala ċentru, wieħed 
jista' jipponta l-miri komparattivi tiegħu lejn l-art ta' Dante, Caravaggio u Manzoni għal 
dak li għandu x'jaqsam mal-produzzjoni letterarja Maltija sa, mill-anqas, l-ewwel 
egħxieren tas-seklu tagħna u lejn il-kultura li treddgħu minnha Hopkins, Eliot, Pound 
u Ginsberg għall-prodotti letterarji kontemporanji. 

X'jistgħu jkunu l-fergħat tal-letteratura maltija komparata? Dawn li ġejjin huma 
xi suġġerimenti: 
(a) L -influwenza ta' moviment letterarju barrani fuq movimenti letterarji maltin: (eż. 

Beat Generation Amerikana - poeti Maltin tas-snin sittin). 
(b) L-influwenza ta' awtur barrani fuq awtur Malti (eż. Leopardi - K. Vassallo) 
(ċ) Il-letteratura Maltija bit-Taljan (eż V.M. Pellegrini) 
(d) Il-letteratura Maltija bI-Ingliż (eż Francis Ebejer) 
(e) Il-produzzjoni letterarja ta' awturi bi-lingwi (eż l-interkonnessjonijiet bejn il

poeżija Ingliża u Maltija ta' V. Fenech) 
(f) IL-produzzjoni letterarja ta' awturi trilingwi (eż il-poeżija Ingliża, Maltija u 

Taljana ta' George Zammit) 
(g) Il-komparazzjoni tal-istess motiv f'awturi differenti (eż is-sens ta' diqa f'Rużar 

Briffa u Karmenu Vassallo) 
(h) iI-komparazzjoni bejn perijodu u ieħor tal-istess awtur: (eż Karmenu Vassallo 

f'Nirien u fi Tnemnim) 
(i) Il-Letteratura Maltija barra minn Malta (eż Il-Letteratura bil-Malti fl-Awstralja) 
(j) Il-Vjaġġaturi barranin f'Malta (eż Hieronymus Megiser, Philip Skippon, eċċ) 

Uħud minn dawn il-motivi ġa ġew studjati sew, uħud għad iridu jiġu esplorati; 
motivi oħrajn qegħdin depożitati fil-qiegħ ta' moħħ kull wieħed u waħda minna, 
jistennew Hstimolu li jagħti horn ħajja biex jissawru fi studji konkreti. 

Il-qofol ta' kollox fil-ħajja qiegħed fl-istimolu. Meta kultura tiġi magħluqa ġewwa 
fruntieri nazzjonali delimitati u tiġi studjata bi kriterji monolitiċi, hemm ir-riskju li l
individwu jitlef kull stimolu għall-kurżita tal-ġdid u tal-mhux magħruf. Konċezzjoni 
awtarkika tal-kultura spiss torbot magħha kunċett totalita~u ta' stat. 

Analiżi komparattiva tal-oġġett ta' studju tgħin biex dan l-istat ta' egħluq mentali 
u politiku ma jseħħx: il-letteratura komparata hija waħda mill-mezzi biex tistimola fil
bniedem il-mistoqsijiet "għaliex" u "kif", dawk il-mistoqsijiet li jippermettu apprez
zament pluralistiku tal-kultura u għarfien aħjar tal-ħtiġijiet - materjali u mhux - tal
bniedem. 

Arnold Cassola 
'Lecturer' tal-letteratura fid-Dipartiment tal-Malti 

MID-DJARJU TA' L-GĦAQDA 
Joseph Borg 

10 ta' Novembru, 1988: waqt seminar letterarju mill-Prof. Oliver Friggieri saret 
diskussjoni dwar il-possibilita li terġa' titqajjem ''l-Għaqda tal-Malti (Universita)" u 
wkoll jerġa' jibda joħroġ "Leħen il-Malti". Il-ħsieb li jitwaqqaf mafkar f'ġieh iI-poeta 
nazzjonali Dun Karm Psaila kien ġie diskuss ukoll waqt dan is-seminar. 

17 ta' Novembru, 1988: saret il-laqgħa ġenerali li għaliha attendew sittax-il persuna. 
Il-laqgħa nfetħet bil-qari ta' nota storika mill-Prof. O. Friggieri (ara Paġna 15). Wara 
li ġie diskuss, emendat u approvat l-istatut ta' l-Għaqda saret l-elezzjoni u ġie ffurmat 
il-Kumitat minn tmien membri. Il-Prof. Friggieri, li ġie propost unanimament bħala 
president, qal li jixtieq li għall-ewwel darba l-president ikun student. 

FI-ewwel ħames laqgħat tal-Kumitat (21.11.88 - 20.1.89) ġew magħżula l-karigi 
uffiċċjali flimkien mal-bord editorjali ta' "Leħen il-Malti" u ġiet organizzata l-kampanja 
nazzjonali għall-monument ta' Dun Karm. Fost affarijiet oħra tlestew it-tesseri u l
Kumitat approva l-idea li l-membri jibdew jirċievu folju ta' aħbarijiet u avviżi bi-isem 
"Ħabbar'. 

2 ta' Frar, 1989: saret laqgħa ġenerali straordinarja sabiex jiġi emendat u approvat l
istatut ta' l-Għaqda biex jingħata dehra aktar moderna u jkun aġġornat mal-preżent. 
Fil-bidu tal-laqgħa, li għaliha attendew tnejn u għoxrin persuna, il-President Ġorġ Said 
fisser aktar fid-dettal il-progress li sar dwar il-kampanja nazzjonali għall-monumentta' 
Dun Karm. 

13 ta' Frar, 1989: ingħatat konferenza stampa mill-Għaqda fl-Universita lill-ġumali 
kollha u l-mezzi tax-xandir. 

AVVIŻI 
L-istudenti huma mistiedna jattendu t -taħditiet letterarji li qed isiru l-Ġimgħa mill-Prof. 
O. Friggieri, darba kull ħmistax. Fihom jiġu analizzati xogħlijiet letterarji kemm ta' 
kittieba stabbiliti kif ukoll ta' dawk li għadhom fil-bidu ta' din il-karriera. Għal aktar 
tagħrif wieħed jista' jikkonsulta d-Dipartiment tal-Malti, Fakulta ta' l-Arti, l-Universita 
jew lis-Segretarju. 

MEMBRI ĠODDA 
Kap. 4, klawsola 1 (Sħubija): 
Huma eleġibbli li jkunu membri ta' l-Għaqda tal-Malti (a) il-membri ta' l-istaff akkade
miku ta' l-Universita; (b) l-istudenti kollha fl-Universita, kemm matul is-snin tal-kors 
tagħhom kif ukoll wara li jispiċċaw mill-kors. Għal aktar dettalji iktbu lis-Segretarju, 3 
Triq iI-Midfna, Paola. 

IL-GĦAQDA TAL-MALTI (UNIVERSITA') 
DISKORS TAL-FTUĦ TAL-LAQGĦA ĠENERALI, NOVEMBRU 1988 

Il-Għaqda tal-Malti (Universita) twaqqfet fl-1931 bil-ħidma ta' żewġ 
studenti tal-Mediċina, Rużar Briffa u Ġuże Bonnici, li llum huma magħrufa 
bħala tnejn mill-kittieba ewlenin ta' Malta. Il-ħidma tagħhom ħalliet frott sabiħ 
fost l-istudenti u kienet ta' fejda liema bħalha għall-iżvilupp tal-Letteratura 
Maltija. F'Marzu 1931 l-Għaqda dehret għall-ewwel darba bir-rivista Leħen 
il-Malti, li ma damitx ma saret rivista importanti fil-qasam letterarju. 

Kienu bosta dawk li maż-żmien taw is-sehem tagħhom fi ħdan l
Għaqda biex qajmu interess kbir fil-kitba Maltija u biex ma ħallewx l-isforzi 
bikrija ta' Dr Briffa u Dr Bonnici jintemmu fix-xejn. Issoktat toħroġ ir-rivista, 
saru bosta lejliet letterarji ta' kull xorta, saru tifkiriet ta' awturi prominenti 
Maltin, u nħolqot kuxjenza letterarja kemm fl-Universita u kemm 'iI barra 
minnha li maż-żmien rat ir-riżultat tagħha fl-affermazzjoni ta' diversi kittieba, 
fosthom l-ex president tar-Repubblika Dr. Anton Buttigieg, l-Onor. Professur 
Wallace Ph. Gulia u oħrajn. 

L-Għaqda, li fil-bidu kienet f'idejn Rużar Briffa u Ġuże Bonnici, ma 
damitx ma għaddiet f'idejn il-Professur Pietru Pawl Saydon meta, kif jikteb 
Ninu Cremona, "mħabba x-xogħol tal-professjoni tagħhom iż-żewġ diretturi 
ta' qabel ma setgħux isibu żmien biex jaqdu kif jixraq id-dmirijiet tagħhom". 
Cremona jissokta jikteb: "biżżejjed ngħidu illi bis-saħħa ta' din l-Għaqda, tal
ħidma u ħeġġa ta' min kien qed imexxiha, wara bilkemm disa' snin ħajja kellha 
titwaqqaf ġewwa l-Universita kattedra tal-Malti li tfakkar il-bidu tal-ħidma ta' 
Vassalli bħala Surmast tal-Malti fl-Universita ta' Malta fl-1825, kattedra li biha 
llum twettaq il-jedd ta' ġieh akkademiku tal-Malti". 

U hawn jidħol is-sehem kbir li ta l-Professur Ġuże Aquilina bħala 
president ta' l-Għaqda għal żmien twil. Il-ħidma tiegħu swiet biex għaqqdet 
flimkien, f'fehma waħda, bosta studenti ta' ħeġġa u ħila biex jagħtu ħajja lill
qasam letterarju u kulturali fl-Universita. Warajh mess lill-Mons. Professur 
Karm Sant li, bħala Aġent-Kap tad-Dipartiment tal-Malti żamm l-għaqda ħajja 
fi żminijiet reċenti. 

F'dan il-perijodu jien fittixt li nara li tissokta l-kontinwita, billi l-Għaqda 
terġa' tibda tqum fuq saqajha u taħdem, u biex iI-ħarġiet li ħadt ħsieb li joħorġu 

snin ilu (l-aħħar darba li seta' joħroġ "Leħen il-Malti" kien fl-1980) jissoktaw 
mill-ġdid. Emmint u nibqa' nemmen li għandna nibnu fuq dak li għamlu ta' 
qabilna, bi spirtu ta' storja u aġġornament, u dejjem bil-kompetenza li tixraq 
lill-istudju fil-livell universitarju. Dan hu l-aqwa kontribut li nistgħu nagħmlu lill
Komunita kollha. B'dan il-ħsieb nixtieq li l-Għaqda tieħu ħajja ġdida u 
torganizza ruħha kif jixraq. Kien dan li ġegħelni nsejjaħ din il-laqgħa, li l-għan 
ewlieni tagħha huwa li nħarsu lejn il-ġejjieni ta' l-Għaqda. 

L-isforzi li qegħdin nagħmlu llum biex nagħtu ħajja ġdida lil din l-Għaqda 
qadima għandhom, qabelxejn, il-għan li jissoktaw il-ħidma li wettqu Rużar 
Briffa u Ġuże Bonnici, li jixirqilhom il-qima tagħna mhux biss għall-ħila 
letterarja tagħhom, iżda wkoll għall-impenn li daħlu bih għat-twelid u għat
trobbija ta' l-Għaqda. L-isforzi tagħna llum għandhom ukoll l-għan li jissoktaw 
il-ħidma li saret fi żminijiet eqreb lejna, ħidma li tfisser li aħna nifhmu postna 
fil-katina kontinwa taż-żmien li aħna ħoloq tagħha. 

Ir-riorganizzazzjoni ta' l-Għaqda, 57 sena wara t-twaqqif tagħha, il
kontinwazzjoni tal-ħruġ ta' Leħen il-Malti, u t-twettiq ta' ħidma ġdida huma 
lkoll tislima lil dawn kollha li ħadmu qabilna, waqt li huma wkoll espressjoni 
tax-xewqa tagħna li nissoktaw il-ħidma tagħhom skond ix-xejriet li jitlob iż
żmien tagħna. L-intelliġenza, il-ħila u d-dedikazzjoni ta' l-istudenti ta' llum 
huma garanzija li l-Għaqda tista' tkompli tgħix b'riżq l-ilsien Malti, il-Lettera
tura Maltija u l-kultura nazzjonali tagħna kollha kemm hi. 

Prof. Oliver Friggieri 
Kap, Dipartiment tal-Malti 

Novembru, 1988 

• Nemmnu li l-ilsien Malti għadu ma ħax il-post li jixraqlu skond il-Kostituzzjoni 
stess, u skond il-mentalita tas-seklu għoxrin. 

• Nemmnu li l-Malti għandu jkun mitkellem u miktub tajjeb u dejjem mill-Maltin 
kollha. 

• Nemmnu li ebda wirt ieħor daqs l-ilsien Malti ma jagħtina identita nazzjonali 
u ma jagħżilna minn ġnus oħra. 

• Nemmnu li dmir ewlieni ta' l-Għaqda tal-Malti (Universita) hu li taħdem 
b'saħħitha kollha, u bi-appoġġ tal-bosta mseħbin tagħha, biex il-Malti jingħata 
dan il-post li jixraqlu. 

TA' L-GĦAQDA TAL-MALTI 

Bil-wieqfa (mix-xellug għal-lemin) : 

Joseph Borg (Teżorier), Marcel Zammit Marmara (Membru) , Anna 
Maria Abela (Membru), Charles Dalli (U.R.P.), Prof. Oliver Friggieri 
(Membru) 
Bil-qiegħda: 

Immanuel Mifsud (Viċi-President), George Said (President), Simon 
Mercieca (Segretarju) 

"il poeta e colui che esprime la parola che tutti avevano sulle labbra e che 
nessuno avrebbe detta." 

Giovanni Pascoli 

"We must grant the arti st his subject, his idea, his donne." 
Henry James 

"In every work regard the writer's end." 
Alexander Pope 



, 'Għajnuna Siewja biex 
tikber u tirnexxi ... " 

Tkun f'liema negozju tkun, 
tinħtieġ l-istess ħaġa 

bħal kull negozju ieħor. 
Tinħtieġ pariri siewja 

w għajnuna soda biex 
tikber u tirnexxi. 

Mill-44 uffiċċju tiegħu 
f' Malta w Għawdex 

Mid-Med Bank joffrilek 
is-servizzi bankarji 

kollha li għandek bżonn. 

Kemm jekk trid tagħmel 
pjan finanzjarju għall

futur, tinħtieġ tissellef, 
kif ukoll jekk għandek 

bżonn xi għajnuna oħra, 
Mid-Med Bank 

issibu lest 
jgħinek tikber 

u tirnexxi. 

Micl-Mecl Bank 
L-Akbar Bank F'Malta 

